
“YASHIL MAKON” UMUMMILLIY 
LOYIHASINI AMALGA OSHIRISHNING 
TASHKILIY-AMALIY NATIJALARI

Jamshidbek Bobojonov
Oʻzbekiston Respublikasi Ekologiya va iqlim 
oʻzgarishi milliy qoʻmitasi
“Yashil makon” umummilliy loyihasini amalga oshirishni 
muvofiqlashtirish boshqarmasi bosh mutaxassisi

Annotatsiya: Maqolada Oʻzbekistonda “Yashil makon” umummilliy loyihasining 2026-yil birinchi yarim 
yilligidagi tashkiliy va amaliy natijalari tahlil qilingan. Tadqiqotning maqsadi koʻkalamzorlashtirish parametrlari, 
koʻchat ekish sifati, monitoring tizimi va jamoatchilik tashabbuslarining samaradorligini baholashdan iborat. 
Hujjatli tahlil, statistik guruhlash, qiyosiy tahlil va tizimli yondashuv usullaridan foydalanilgan. 2026-yil 6-iyul 
holatiga 81,4 mln tup koʻchat ekilgani, bahorgi reja 108 foizga bajarilgani hamda 1 344 ta amaliy seminar va 1 
022 ta koʻchat-savdo yarmarkasi oʻtkazilgani aniqlangan. “Mening bogʻim” loyihasida 208 ta gʻolib tashabbusni 
amalga oshirish uchun 52 mlrd soʻm ajratilgan. Maqolaning ilmiy-amaliy yangiligi loyihaning miqdoriy natijalari 
bilan uning nazorat, parvarish va jamoatchilik ishtirokini taʼminlovchi mexanizmlarini oʻzaro bogʻliq holda 
baholashdan iborat.

Kalit soʻzlar: “Yashil makon”, koʻkalamzorlashtirish, ekologik barqarorlik, koʻchat ekish, parvarish, 
monitoring, “Mening bogʻim”, jamoatchilik tashabbusi.

Аннотация: В статье проанализированы организационные и практические результаты реализации 
общенационального проекта «Яшил макон» в Республике Узбекистан за первое полугодие 2026 года. 
Цель исследования заключается в оценке эффективности параметров озеленения, качества посадки 
саженцев, системы мониторинга и общественных инициатив. В исследовании использованы методы 
документального анализа, статистической группировки, сравнительного анализа и системного подхода. 
Установлено, что по состоянию на 6 июля 2026 года было высажено 81,4 млн саженцев, план весеннего 
сезона выполнен на 108 %, а также проведено 1 344 практических семинара и 1 022 ярмарки по продаже 
саженцев. В рамках проекта «Мой сад» на реализацию 208 инициатив-победителей выделено 52 
млрд сумов. Научно-практическая новизна статьи заключается в комплексной оценке количественных 
результатов проекта во взаимосвязи с механизмами контроля, ухода за насаждениями и обеспечения 
участия общественности.

Ключевые слова: «Яшил макон», озеленение, экологическая устойчивость, посадка саженцев, 
уход за насаждениями, мониторинг, «Мой сад», общественная инициатива.

Abstract: The article analyzes the organizational and practical results of implementing Uzbekistanʻs 
nationwide Yashil Makon project during the first half of 2026. The study evaluates greening targets, planting 
quality, monitoring arrangements, and the effectiveness of public initiatives. Documentary analysis, statistical 
grouping, comparative analysis, and a systems approach were applied. As of 6 July 2026, 81.4 million seedlings 
had been planted and the spring target had been achieved by 108 percent; 1,344 practical seminars and 1,022 
seedling fairs had also been organized. A total of UZS 52 billion was allocated to implement 208 winning 
projects under the My Garden initiative. The practical novelty of the study lies in jointly assessing quantitative 
outcomes and the mechanisms of maintenance, oversight, and public participation.

Keywords: Yashil Makon, greening, environmental sustainability, seedling planting, maintenance, 
monitoring, My Garden, public initiative.

K I R I S H
Bugungi kunda iqlim oʻzgarishi, havoning ifloslanishi, yerlarning degradatsiyasi va choʻllanish 

jarayonlarining kuchayishi ekologik xavfsizlikka bevosita taʼsir koʻrsatmoqda. Shu sababli aholi uchun sogʻlom 
va qulay atrof-muhit yaratish, yashil maydonlarni kengaytirish hamda tabiiy resurslardan oqilona foydalanish 
Oʻzbekistonda davlat siyosatining ustuvor yoʻnalishlaridan biri sifatida belgilangan. «Oʻzbekiston — 2030» 
strategiyasining 66-maqsadida ekologik vaziyatni tubdan yaxshilash va inson hayotiga taʼsir koʻrsatuvchi 
ekologik muammolarni bartaraf etish vazifalari nazarda tutilgan [1].

Tadqiqot obyekti «Yashil makon» umummilliy loyihasini 2026-yil birinchi yarim yilligida amalga oshirish 
jarayonlari hisoblanadi. Tadqiqot predmeti esa koʻchat ekish parametrlari, agrotexnik tadbirlar, raqamli 
monitoring, nazorat mexanizmlari va «Mening bogʻim» loyihasi orqali aholi ishtirokini tashkil etish amaliyotidan 
iborat. Maqolaning maqsadi mavjud natijalarni tizimlashtirish, ularning samaradorligini baholash va keyingi 
bosqich uchun amaliy takliflarni ishlab chiqishdir.

M A V Z U G A  O I D  A D A B I Y O T L A R  S H A R H I
Mavzuning huquqiy va dasturiy asosini Oʻzbekiston Respublikasi Prezidentining 2026-yil 16-fevraldagi 

“Mamlakat taraqqiyotining 2030-yilgacha moʻljallangan ustuvor yoʻnalishlari doirasida islohotlarni izchil davom 
ettirish va yangi bosqichga olib chiqishning qoʻshimcha chora-tadbirlari toʻgʻrisida”gi PF-21-son1 Farmoni bilan 
tasdiqlangan «Oʻzbekiston — 2030» strategiyasi tashkil etadi [1; 2]. Mazkur hujjatda respublikada ekologik holatni 
yaxshilash, koʻkalamzorlashtirish tadbirlarini hududlar va sohalar kesimida tizimli tashkil etish hamda 2026-yilda 
jami 200 mln tup manzarali, mevali daraxt va buta koʻchatlari hamda qalamchalarini ekish vazifasi belgilangan.

Jamoatchilik tashabbuslarini qoʻllab-quvvatlashga qaratilgan «Mening bogʻim» loyihasi Oʻzbekiston 
Respublikasi Prezidentining 2023-yil 23-noyabrdagi “Respublikada yashillik darajasini yanada oshirish, 
“Yashil makon” umummilliy loyihasini izchil amalga oshirish orqali ekologik barqarorlikni taʼminlash chora-
tadbirlari toʻgʻrisida”gi PQ-199-son2 qarori hujjati va Oʻzbekiston Respublikasi Vazirlar Mahkamasining 2024-
yil 26-martdagi “Jamoatchilik fikri asosida ishlab chiqilgan “Mening bogʻim” loyihalarini shakllantirish va 
moliyalashtirish tartibi toʻgʻrisidagi nizomni tasdiqlash haqida”gi 156-son3 qarori asosida amalga oshirilmoqda 
[3; 4]. Ushbu mexanizm «Ochiq byudjet» axborot portali orqali fuqarolarga yashil bogʻlar va yashil jamoat 
parklarini tashkil etish boʻyicha tashabbus bildirish hamda ularni ovoz berish yoʻli bilan saralash imkonini beradi.

Mavjud hujjatlar tahlili koʻkalamzorlashtirish siyosatining uchta oʻzaro bogʻliq yoʻnalishini koʻrsatadi: koʻchat 
ekish koʻlamini oshirish, ekilgan koʻchatlarning saqlanuvchanligini taʼminlash va jarayonga jamoatchilikni jalb 
qilish. Shu jihatdan mazkur maqola rasmiy hisobot maʼlumotlarini faqat son jihatidan emas, balki boshqaruv va 
nazorat mexanizmlari bilan birgalikda tahlil qiladi [5].

Koʻkalamzorlashtirish va urban ekologiya masalalari xalqaro ilmiy adabiyotlarda ham barqaror rivojlanishning 
muhim tarkibiy qismi sifatida keng oʻrganilgan. Xususan, Birlashgan Millatlar Tashkilotining Barqaror rivojlanish 
maqsadlarida (SDG 11 va SDG 15) shaharlarning ekologik barqarorligini taʼminlash, yashil hududlarni 
kengaytirish hamda biologik xilma-xillikni saqlash ustuvor vazifalar qatoriga kiritilgan [6]. Mazkur yondashuv 
yashil infratuzilmani rivojlantirishni nafaqat ekologik, balki ijtimoiy va iqtisodiy samaradorlikni oshirish vositasi 
sifatida ham baholaydi.

Jahon banki va Birlashgan Millatlar Tashkilotining Atrof-muhit dasturi (UNEP) tomonidan olib borilgan 
tadqiqotlarda yashil hududlarning kengayishi atmosfera havosi sifatini yaxshilash, issiqlik oroli (urban heat 
island) taʼsirini kamaytirish, yogʻin suvlarini tabiiy usulda boshqarish hamda aholining salomatligiga ijobiy 
taʼsir koʻrsatishi ilmiy asoslangan [7; 8]. Shu sababli koʻplab davlatlarda daraxt ekish hajmini oshirish bilan bir 
qatorda ularning yashab qolish darajasi, parvarish sifati va monitoring tizimining samaradorligiga alohida eʼtibor 
qaratilmoqda.

Soʻnggi yillarda raqamli texnologiyalar asosida ekologik monitoringni tashkil etish masalasi ham ilmiy 
tadqiqotlarning muhim yoʻnalishiga aylandi. Global tajriba shuni koʻrsatadiki, geoinformatsion tizimlar (GIS), 
masofadan zondlash (Remote Sensing), sunʼiy yoʻldosh tasvirlari hamda mobil ilovalar orqali daraxtlarning 
joylashuvi, rivojlanish holati va saqlanuvchanligini real vaqt rejimida kuzatish imkoniyati sezilarli darajada 
kengaymoqda [9]. Mazkur yondashuv davlat organlari faoliyati ustidan jamoatchilik nazoratini kuchaytirish, 
hisobotlarning ishonchliligini oshirish hamda ekologik boshqaruv samaradorligini taʼminlashga xizmat qiladi.

Ilmiy adabiyotlar tahlili shuni koʻrsatadiki, koʻkalamzorlashtirish dasturlarining muvaffaqiyati uchta oʻzaro 
bogʻliq omilga tayanadi: birinchidan, ilmiy asoslangan daraxt turlarini tanlash va agrotexnik talablarni bajarish; 
ikkinchidan, ekilgan koʻchatlarning uzoq muddatli parvarishi va saqlanuvchanligini taʼminlash; uchinchidan, 

1	  https://lex.uz/uz/docs/-8050769
2	  https://lex.uz/ru/docs/-6673808
3	  https://lex.uz/docs/-6860237

mahalliy aholi hamda fuqarolik jamiyati institutlarini mazkur jarayonlarga faol jalb etish [8; 9]. Shu jihatdan 
Oʻzbekistonda amalga oshirilayotgan «Yashil makon» va «Mening bogʻim» loyihalari xalqaro amaliyotda 
qoʻllanilayotgan ekologik boshqaruv tamoyillari bilan uygʻunlashib, ularni milliy sharoitga moslashtirishga 
qaratilgan institutsional mexanizmlar sifatida namoyon boʻlmoqda.

T A D Q I Q O T  M E T O D O L O G I YA S I
Tadqiqotda hujjatli tahlil, statistik guruhlash, qiyosiy taqqoslash va tizimli yondashuv usullaridan foydalanildi. 

Normativ-huquqiy hujjatlarda belgilangan reja koʻrsatkichlari 2026-yil 6-iyul holatiga “yashilmakon.eco” elektron 
platformasiga kiritilgan amaliy natijalar bilan taqqoslandi. «Mening bogʻim» loyihasining 2024–2026-yillardagi 
koʻrsatkichlari loyihalar soni, gʻolib tashabbuslar, ajratilgan yer maydoni, barpo etilgan bogʻ va parklar hamda 
moliyalashtirish hajmi boʻyicha guruhlandi. Shuningdek, sifat nazoratini taʼminlovchi seminarlar, savdo 
yarmarkalari, xodimlar va texnik vositalar soni alohida tahlil qilindi.

T A H L I L  V A  N A T I J A L A R
Koʻchat ekish parametrlarining bajarilishi. 2026-yilda respublika boʻyicha jami 200 mln tup koʻchat va 

qalamcha ekish rejalashtirilgan boʻlib, shundan 75 mln tupi bahorgi va 125 mln tupi kuzgi mavsum hissasiga 
toʻgʻri keladi [2]. 2026-yil 6-iyul holatiga respublika boʻyicha 81,4 mln tup daraxt va buta koʻchatlari ekilgan. Bu 
bahorgi mavsum rejasining 108 foizga bajarilganini anglatadi. Miqdoriy koʻrsatkichning ortigʻi bilan bajarilishi 
loyihaning hududiy shtablar orqali keng koʻlamda tashkil etilganini koʻrsatadi (1-jadval).

1-jadval. “Yashil makon” loyihasining 2026-yil birinchi yarim yilligidagi asosiy koʻrsatkichlari4

Koʻrsatkich Reja Amaliy natija Izoh
Yillik koʻchat ekish hajmi 200 mln tup Bahorda 81,4 mln tup Yillik rejaning kuzgi qismi davom etadi
Bahorgi mavsum rejasi 75 mln tup 81,4 mln tup 108 foiz

Amaliy seminarlar — 1 344 ta Ekish va parvarishlash boʻyicha
Koʻchat-savdo yarmarkalari — 1 022 ta Narxlar barqarorligi va taʼminot uchun

Nazoratga jalb qilingan xodimlar — 564 nafar 526 ta planshet va 96 ta namlik 
oʻlchagich bilan

Sifat va parvarishni taʼminlash mexanizmlari. Loyihaning barqaror natijasi faqat koʻchat ekish hajmi bilan 
emas, ularning toʻgʻri tanlanishi, agrotexnik talablarga muvofiq ekilishi va keyingi parvarishi bilan belgilanadi. 
Shu maqsadda hududlarda 1 344 ta amaliy seminar tashkil etilgan va koʻchat narxlarining barqarorligini 
taʼminlash uchun 1 022 ta koʻchat-savdo yarmarkasi oʻtkazilgan. Nazorat tadbirlariga 564 nafar xodim jalb 
qilinib, ular 526 ta planshet va 96 ta namlik oʻlchagich bilan taʼminlangan. Bu raqamli maʼlumotlarni joyidagi 
holat bilan solishtirish va parvarishga oid kamchiliklarni tezkor aniqlash imkonini beradi.

Hududiy yashil infratuzilma. 2026-yil 1-aprel kuni Toshkent shahriga tutash Toshkent va Qibray tumanlarida 
barpo etilayotgan “Dendrologiya bogʻi”da oʻtkazilgan umummilliy tadbir doirasida respublika boʻyicha 168,5 
gektar maydonga 21 mingga yaqin fuqaro ishtirokida 88 ming tup koʻchat ekilgan. Mahalliy hokimliklar, tashkilot 
va idoralar tomonidan 50 tadan ziyod yashil bogʻlar tashkil etilgan. Fargʻona viloyati Quva tumani Karkidon 
hududiga olib boruvchi yoʻl boʻylab 7,1 km masofada 7 ming tupdan ortiq manzarali koʻchat ekilib, yashil belbogʻ 
barpo etilgan. Ushbu obyektlar aholi uchun dam olish muhitini yaxshilash bilan birga, chang, shamol, shovqin 
va transport chiqindilarining taʼsirini pasaytirishga xizmat qiladi.

Nazorat va maʼlumotlarni tasdiqlash. Ekilgan koʻchatlarni saqlash va parvarishlashni nazorat qilish uchun 
Milliy gvardiya, Ichki ishlar vazirligi va Ekologiya va iqlim oʻzgarishi milliy qoʻmitasi xodimlaridan iborat ishchi 
guruhlar faoliyati yoʻlga qoʻyilgan. Hududiy shtablar tomonidan elektron platformaga kiritilgan maʼlumotlar 
ekologik nazorat inspektorlari va prokuratura organlari tomonidan joyiga chiqqan holda oʻrganilmoqda. Bunday 
yondashuv raqamli hisobot, idoralararo nazorat va joyidagi tekshiruvni yagona tizimda birlashtiradi.

“Mening bogʻim” loyihasining dinamikasi. 2024-yilda jamoatchilik tashabbusi bilan shakllantirilgan 789 ta 
loyihadan 212 tasi gʻolib deb topilgan. Ular uchun 140,1 gektar yer maydoni ajratilib, 128 ta yashil bogʻ va 
84 ta yashil jamoat parki tashkil etilgan. 2025-yilda 570 ta tashabbusdan 156 tasi gʻolib boʻlib, 104,9 gektar 
maydonda 89 ta yashil bogʻ va 67 ta yashil jamoat parki barpo etilgan. 2026-yilda esa 610 ta loyiha taklifi 
shakllantirilib, 152 ming 200 ta ovoz berilgan va har bir tuman hamda shahardan bittadan jami 208 ta loyiha 
gʻolib deb topilgan. Ularni amalga oshirish uchun 52 mlrd soʻm ajratilgan (2-jadval).

4	  Manba: Muallif ishlanmasi.

2-jadval. “Mening bogʻim” loyihasining 2024–2026-yillardagi natijalari5

Yil Takliflar Gʻoliblar Yer maydoni Barpo etilgan obyektlar Qoʻshimcha maʼlumot
2024 789 ta 212 ta 140,1 ga 128 ta bogʻ, 84 ta park Ovoz berish orqali
2025 570 ta 156 ta 104,9 ga 89 ta bogʻ, 67 ta park Loyiha-smeta asosida

2026 610 ta 208 ta Maʼlumot 
keltirilmagan Loyihalash jarayonida 152 200 ovoz; 52 mlrd soʻm

Tahlil natijasi koʻkalamzorlashtirish siyosatida davlat rejalari va aholi tashabbuslari bir-birini toʻldiruvchi 
mexanizm sifatida shakllanayotganini koʻrsatadi. Bir tomondan, umummilliy loyiha yirik hajmdagi koʻchat 
ekish va nazorat tizimini taʼminlasa, ikkinchi tomondan, “Mening bogʻim” mahalliy ehtiyojlardan kelib chiqqan 
loyihalarni fuqarolar ovozi asosida tanlash imkonini bermoqda. Ayni paytda 2026-yilgi gʻolib loyihalar boʻyicha 
“Yashilloyiha” loyihalash instituti tomonidan loyiha-smeta hujjatlari ishlab chiqilayotgani ularni oʻz vaqtida va 
sifatli amalga oshirish keyingi bosqichning asosiy vazifasi ekanini koʻrsatadi.

X U L O S A  V A  T A K L I F L A R
2026-yil birinchi yarim yilligida “Yashil makon” umummilliy loyihasi boʻyicha bahorgi koʻchat ekish rejasi 

ortigʻi bilan bajarilgan, agrotexnik oʻquvlar, savdo yarmarkalari, raqamli monitoring va idoralararo nazorat 
choralari yoʻlga qoʻyilgan. “Mening bogʻim” loyihasi esa fuqarolarning hududlarni obodonlashtirishdagi ishtirokini 
kuchaytirib, mahalliy tashabbuslarni davlat mablagʻlari bilan qoʻllab-quvvatlashning amaliy mexanizmiga 
aylangan.

Tahlil asosida quyidagi takliflar ilgari suriladi: birinchidan, hududlar faoliyatini baholashda ekilgan koʻchatlar 
soni bilan bir qatorda ularning saqlanuvchanlik darajasi va parvarish holatini asosiy samaradorlik koʻrsatkichi 
sifatida belgilash; ikkinchidan, “yashilmakon.eco” platformasida geolokatsiya, sana belgilari va davriy 
fotomonitoringni yagona standart asosida yuritish; uchinchidan, suv tanqis hududlarda iqlim va tuproq sharoitiga 
mos turlarni tanlash hamda suv tejovchi sugʻorish usullarini keng joriy etish; toʻrtinchidan, “Mening bogʻim” 
loyihalarining loyihalash, qurish va foydalanishga topshirish bosqichlari haqida jamoatchilikka muntazam ochiq 
maʼlumot berish; beshinchidan, koʻchat ekishdan keyingi kamida uch yillik parvarish masʼuliyatini manzilli 
ravishda belgilash maqsadga muvofiq.

Umuman, “Yashil makon” loyihasining uzoq muddatli samarasi miqdoriy koʻrsatkichlarni bajarish, ekilgan 
daraxtlarni asrab qolish, jamoatchilik ishtirokini kuchaytirish va ochiq monitoringni taʼminlashning oʻzaro 
uygʻunligiga bogʻliq. Har bir saqlab qolingan daraxt aholi salomatligi, shaharlar iqlimi va mamlakatning 
ekologik barqaror kelajagiga qoʻshilgan amaliy hissadir.

